Вöрсалы юöр
Ёгор пöль менö садьмöдiс водз. Тайöс ме гöгöрвои сы серти: öти-кö, пемыдкодь на вöлi, мöд-кö, зэв на окота вöлi узьыштны.

Но век жö ме дзугси: вöлöма нин сёр асыв, но кымöра. И зэрыштöма. А сэтшöм каднас и луннас вомыд паськавлö, очсалан.

Ме эг кывлы, кор Ёгор пöль чуксалiс мöсъяссö да резiс сола ваöн тыбердса ластасö. Сiйö, дерт, эштiс нин быд мöскöс лапкöдыштны да видзöдлыны, эз-ö налöн чашкав гыжйыс, абу-ö косялöма боксö либö бытшкöма синсö.

Кык лун нин ми майшасим, быдлатi нин ветлöдлiм сыналiм став тыласö да вöрсö – корсим ылалöм Кузьбöжнымö с. Мунам корсьны и талун, сöмын медводз катöда ме кыйöм черисö, Ёгор пöль пуас сёян.

– Дöмöд дорас котöртла, пöльö? – юася ме, син тiльöмöн.– Али, первой мöсъяссö вöтлам да вöлисьти?

– Перво-наперво мыссьы, сы бöрын тэкöд письмö гижам,– баитö Ёгор пöль.– Гымгасö ме ачым видла, а тэ мöсъяссö петкöдан да бöр татчö пыран.

– Кинлö письмöсö гижны?

– Аддзылан... Мыссьы мун,– бара тшöктiс Ёгор, да ме мунi мыссьыны. Сы коста пöрысь мортыд пуктöма пызан вылас тетрадь пасьта вöсни сюмöдтор, сьöктан да сотчöм пома увтор.

– Пуксьы да гиж сьöктан помнас, а ме висьтала. Шыпасъяссö гиж бöрöн... Гиж: копрасям Синяшорса Висьöллы

Ёгор да Петю да ыстам тэныд гöснеч... Гижин?

– Жагöника висьтав, пöльö...

– Но, но, ещö на висьтала öтчыд, мед эн дзугсьы:

– Копрасям... Синяшорса Висьöллы... Ёгор да Петю да индам тэныд гöсьнеч... Гижин?

– Гижи.

– Сет миянлы ялавичсö бöр... Эн тэрмась, басöка гиж...

Он кö сет, сэк гижам Кайса Вöрсалы, тэнад вылын  ыджыдалысьлы. Эн тэрмась, пиö, бура гиж, гöгöрвоана.

– Ме лолöс нин пуктi, медым визьясыс веськыдöсь вöлiны, а найö мылякö чуклясьöны, а веськыдладорыс кайис вывланьö. 
Кымынкö шыпас петiс эз бöрöн, кыдз колö, но Ёгор пöль ошкис менö, ачыс эз куж гижнысö да, öти буква весиг эз тöд. Гижи нöшта кык сюмöд кабала Висьöлыдлы. Найöс ме зэв öдйö нин гижи да выльысь кори сюмöдсö, но Ёгор пöль эз сэсся сет.

– Куим кабала сöмын ыстöны, унджыксö оз позь. Öнi вай ме сэтчö серпасала сылысь чужöмбансö.

Ёгор пöль босьтiс ме водзысь кабаласö да ёсь увторйöн быд сюмöдтор вылö вöчис кытш, сэтчö жö серпасалiс синъяс, ныр да вом. Сiдз жö, кыдз ми перемена дырйи сарпасалам öта-мöдöс дöска вылö мелöн: чут, чут, кык визь, бöжа чут да кузь визь – петiс Зойка, а эг ме!

Ёгор пöль ставсö серпасалiс жагöника, тiралöм киöн, да кытшыс пельöсас вешйис. Но сэтчö сiйö содтiс кык сюр да тош.

Сы бöрын ме вайи туригум. Ёгор пöль вундалiс вужъяссö, сюялiс пытшкас табак, тупкис паськыдджык пöлян помсö кыз нитшкöн. Но, вöлöмкö, абу ставыс: пöимын пöжасьöм пöлянсö тэчис сюмöд кöрöбкаö. Кабалаяссö, туригумъяссö, кöрöбкасö – ставсö пуктiс пöртйö да лэччис видлыны гымгаяс. Мунiгас кабалаяссö öшлiс коз пуяс вылö да пуктiс мыръяс вылö Висьöллы гöснеч – пöим вылын жаритöм кольяс да туригумöвöй чигарка.

Ялавичьяс йирсисны солалöм ластаын, а мöсъяс виччысисны лысьтысьöм.

– Нолтö, матушкаяс! – горöдi ме мöсъяслы Ёгор пöль моз.– Мунамöй лысьтысьны! Чеччöй ставöн! Кокъяс улö швичöдi ме ньöрйöс. Король садьмис да чуймöмöн видзöдлiс ме вылö, кöнкö, думайтö: мунны али абу? Сылы нö мый, вöраыс абу, да и йöлыс оз дзескöд,ортсö оз пет и. А Шывка – вежöра мöс, öдйöн тай-и вöрзьöдчис, вуджис потшöс вомöн меланьö да веськöдчис дзик туй вылас. Мунiс лабутнöя, кытшовтлiс вутшъяс да колодаяс, восьлалiс бöр коксö бокö пукталöмöн, быттьö видзис йöлöн тырöм вöрасö, медым эз пычкыссьы йöлыс. Сы бöрсян лёддзöн кыссисны мукöдыс, а ме мыльк вывсяньыс лыдди найöс. Лунтыр ми корсим Кузьбöжöс. Ветлiм Пуров туй вылас, петавлiм куреньö. Ме петкöдлi Ёгор пöльлы и ошкöн шыблалöм пес. Вöлöмкö, менам мунöм бöрын, чукля кокыд, нöшта на волöма да пес увсьыс пасьвартöма кодзувкоткарсö.

– Аддзан, пиö, мый понда сiйö мырсьöма пес чипас бердад?

– тöдчöдiс Ёгор пöль.

– Кодзувкоткар пондаыс али мый?

– Кодзувкот госсö окота лоöма видлыны.

– Этша мöй вöрас кодзувкоткарыс? Со орччöн кушинас эм.

– Абу, тыдалö, кажитчöма... Танi кодзувкотъясыс гырысьö сь, а сэнi петöны посниöсь да гöрдöсь. Чöскыд сёйысьыд, сiйö, тэнад тöдсаыд, и номсöдчис...

– Со мый вöлöма!

– Куреньын Кузьбöж сiдзжö эз вöв, и ми пырим пöжарнöй туй сайö, ыджыд вöрö.

– Эз примит, тыдалö, Висьöлыс козинсö, а гашкö, и эз аддзы миянлысь сюмöд письмöнымöс. Войнас сiйö шатласьö вöрöдыс, а öнi червидзö-узьö, оз и мöвпав, мый сылы письмö эм.

Важöн нин колö миянлы бöр бергöдчыны, а пöрысь мортыд пыр водзö и водзö пырис, пыдöджык и пыдöджык писькö дчис, кытчö, думайта, и ачыс Висьöлыс шоча волывлö. 
Кык сён нин вуджим, колим нöрыс. Заводитчис увтасiн.

Мыйла сэтчö Ёгор пöльыс и мунö? Со вермам веськавны зыбуча нюрö, да и асьным вöям. 
– Бергöдчам, пöльö. Эстöн сöмын ошъяс олöны!

– Тыдалö, и морт ветлöдлöма. Мун водзам, казялан...

Ме водзалi Ёгор пöльöс да сюся видзöдi кок улам. Збыльысь, мукöд местаас туруныс водöма. И тальöма сiйöс абу пода, абу пемöс, а морт. Кок туйыс кузьмöс да паськыд.

Тöдчö, мый кодкö кöмöн ветлöма.

– Кинкö нинпу кульöма, со нинпуыс. И сюмöд на кольö-ма васöдiнас, кöнi сулалö ыджыд кыдз пу, и казялi ме сэтчаньысь тшын. Сiйö веськыда петiс сьöктантурун костöд да неуна сöмын тöдчис.

– Видзöд жö, пöльö, мый сэтчаньын,– гусьöн шуи ме.

Ёгор пöль дыр видзöдiс да малалiс тошсö, сiдз жö гусьöн чöвтiс:

– Пач, тыдалö, ломтысьö... Му пытшкас кинкö олö. Турун пуктö, тыдалö. Ытшкö, кöнкö, аслыс. А ми бöр татысь мунам...

Веськöдчим чöла, видзöдам, оз-ö ломтысь кöнкö мöд пач, оз-ö кодкö бöрсяньным лок.

Чур, мыйкö дзуртö... Тайö, гашкö, косьмöм пу. Дерт, уль увъяс вермасны воча зыртчöны. Со эстöн кымöрсö пыкö кос ньыв, гöрд лыска да вожа йыла. Сiйö, вöлöм, и дзуртö. 
– Чур, кинкö, шарöдö бöраным. Бергöдчи, видзöда – абу некод, и шарöдчöмыс оз нин кыв. Пöди, кинкö дзебсис со эсiйö вужля саяс либö кустъяс пиас. Да абу, тайö шыр либö чужмöр котралö.

А кодкö ружтö гусьöника да нюжйöдлöмöн: – у-ф-ф-о-х-х. 
– Пöль, кылан? – гусьöн шыöдчи ме. – Кылан али он?

– Мый лоин?

– Кинкö шарöдчö да ружтö!

– Вöрыс сiйö и шарöдчö, и ружтö. Пöрысьмöма пармаматушкаыс, со и ружтö. Томыс öд гажöдчö, ворсöмöн олö, а пöрысьыд пыр ойзö да ружтö.

Ёгор пöль пöрысь жö, но оз ружты, а шалсйö-мунö сiдз, мый ме öдва эшта сы бöрся вöтчыны. Сылöн талун куим кок: киас кутö льöм пу бедь. Нинкöмыс выль, некытчö на эз зурасьлы. А ме жалита выльсö, ветла рыгзьöм нинкöмöн. 
Со и дзугся-крукася быдлаö.

– Пöль, гашкö, невночка корсьыштам на?

Ёгор пöль сувтыштiс, босьтiс киас юркышöдсö да гусьö- никöн пондiс баитны: 

– Сьöлöмöй кылö: мыйкö неладнö танi... Висьталi öнтай, мися, кодкö турун пуктö, тыдалö оз... Ачыд думышт, мый сэтшöм урмансьыс ытшкыны? Оз кö рассö?.. Пöди, бандит, абу турун пуктысь... Петам чожжыка, колö суöдны лысьтысьысьяссö да сельсöветö юöртны.

Кывсьылiс, мый Кайдук гöгöрын кодкö ыжмалö... То курöг кыскас, то ичöтик баляöс, то гымгаысь черисö кыяс. öтчыд весиг турун куртысьяслысь пажынсö гусялöмаöсь. Дерт, балятö вермас и кöин нуны, кольктö и горш кань гусялö, но гымгаысь черисö, морт кындзи, некод оз вермы кыскавны.

Но, думайта, гусясьысьыс оз-ö му пытшкас ов? Эз-ö сiйö начкы Кузьбöжнымöс? Гашкö, ме прöста вида куканьсö, мый сiйö нарошнö янсöдчис, мед миянöс вашöтлыны?

Тайö сöмын вöрыс тöдö, но сiйö меным нинöм оз висьтав.

Вöр... Кутшöм сылöн ичöтик, дженьыдик ним, и мый ыджда ачыс! Сiйö помтöм пасьтанас и кузьтанас, сiйö помтöм уджнас и олöмнас, сöстöм мичлуннас и пыдöстöмлуннас, югыд гажнас и шогнас. Кутшöм бура ми тöдам тэнö, мусса вöрöй! öд вöр дорсянь казялам ми сылысь нöдъянаторсö, дзик на туявтöм, вежöр кöтанiнсö. Талун тэ миянöс вердан и кöмöдан; аски кутан да йöртан ас пытшкад, кыдз налькйö, – и абу тэныд некутшöм ёрд, ни оланпас.

Ышловзис вöрыс, пондicны шöпкöдчыны да öвтны увъяснас пуяс, быттьö найö меным баитöны:

– Эн сiдз ш-шу, эн сiдз ш-шу...

Збыль, ставыс тадз и кажитчис. Ёгор пöль висьталiс, мый вöрыд радейтö сiйöс, кодi матын ловнас вöр дорас. И омöльыс овлö тшöкыдджыка ассяньыд, оз Висьöлсянь. Висьöлсö ме огджык думайт, эг на аддзыв да. Меным вöрыс нинöм лёксö оз вöч. Оз вöч сы вöсна, мый ме радейта вöрсö. Меным танi ставыс муса: и гут кулан тшакыс, и бытшласян лежнöгыс, и баг сора уль руыс, и вöрлöн сьöкыда ружтöмыс. 
Тыла бердас ми медводз зурасим гöрд сэтöр куст вылö.

– Сёйыштам, пöль, сэтöрсö,– кори ме. Видзöд-тö, кутшöм розъя.

– Вай, сёйыштам,– кокниа сöгласитчис Ёгор пöль. Эз пыксьы сы вöсна, мый ни коймöд кокыс, ни нинкöмыс эз содты вынсö, а сувтöдiс кынöм сюмалöмыс.

Ёгор пöль чегис роз-мöд да пуксис пöрöм колода вылö, пондiс чеплявны мича öшалысь тусьяссö, дзик стеклö кодь югъяланасö, гöрдöдöм тусьяссö.

Сiйö чеплялö вомас öти тусьöн да пычикталö пинь аннас либö дзоньнас сiйöс лямöдö да ньылыштö. Ме сюя пыр вомö китырнам да ярска-курччала лэчыд пиньяснам. Тöда: уна сёйны оз туй – пиньяс ныжмасны. Но позьö-ö сiдз кольны татшöм чöскыд, шомакодь тусьсö, кор кынöмыд дзик куш, сювйыд гургö?

Со и ме кезъявтöдз сёйи сэтöрсö, чегъялi гырысь розъяссö да тэчи Ёгор пöльлöн пидзöс вылас. Сiйöс оз шоммöд – пöрысь морт и ыжмантö няньтöг сёйö. 
Мöдi ме пуксьыштны сы дорö, но зэв ясыда кылi мöслысь ымöстöмсö.

– Тэ кылiн-ö, пöльö?! – чепöсйи ме – Бара кинкö ружтö?

– Мöс ружтö? Ме чайта сiйö!

Кытшовтi ме лежнöгöн да войтурунöн вевттьöм кöджйывсö да пыр и казялi Кузьбöжтö, кодi куйлiс турунтöм му вылын.

– Сiя, пöль, сiя! Лок татчö! – чирза и радла ме, кыскася пидзöс вылын ялавич гöгöрыс, малала сылысь лётмунöм юрсö. Да и Кузьбöжыд лои рад, синваöн тырöма синмыс.

– А-а... со мый лоöма,– сибöдчис миянлань да шуис Ёгор пöль. – Нолтö, кыскам кынöм увсьыс кокъяссö.

Водтöдiм куканьсö бок вылас, нюжöдiм кокъяссö. Ёгор пöль мыйлакö пондiс шамравны сылысь кокъяссö.

– Мый, пöльö, сыкöд лоöма?

– Коктöммöма... Висьöлыс коксадьсö гусялöма. Аддзан, кыдзи кокъясыс кöрсьöны? Вердны колö, тшыг, чайта да...

Кыдзкö ещö ыркыдджык талун лои, а то эськö öвадыс йирны кутiс.

Кузьбöжыс, мыйта судзöма, сёйöма му бердöдзыс турунсö да пипу коръяссö. А öнi дзик тшыг – ни пак, ни кынöм абу –  со кыдз витьсö кыскöма.

Вайи ме турунсö öтчыд и мöдысь, но ялавичыд омöля сiдз сёйис, юрыс сылöн му вылас куйлiс. Ёгор пöль казялö- ма нин тайöс да дзонь моздöр вайис войтурунсö.

– Сöнъяссö нöшта зыралыштам, вöлись перина сылы вольсалам,– баитiс Ёгор пöль.

– Веськалан, Кузьбöж, öддьöн, сувтан тыла вылас йирсьыны.

И йöвнад на кутан миянöс вердны. Аски вöла додь вайöдам, петкöдам ми тэнö гортö.

– Мыйла сылы вöв додьсö?

– А кыдз нö татысь сiйöс петкöдан? Телегаöн татчö он пыр.

Водтöдiм куканьсö кынöм вылас, веськыд бок увтас тэчим увъяс  да на вылö войтурунсö – лöсьöдiм сылы: и перина, и юрлöс. Недыр мысти вайöдiм мöсъяссö Кузьбöж дiнö. 
– Танi и кутам талун видзны, ылöджык ог лэдзöй,– висьталiс Ёгор пöль.– Кытчöдз югыд, тэ видзöдышт на бöрся, Петю, а ме вугыртла.

– Шойччышт, пöльö, шойччышт, ме видзöдышта...

Ёгор пöль нетшкис да вольсыштiс турун, водiс да шебралiс плащнас юрсö. Ме котöртлi Лапъяö, вайи пезин да ньöвъяс, медым велöдчыны лыйсьыны. Паськыд мыр бокö шомöн гыжталi фашистлысь рожасö да пондi сэтчö ньöвъясöн шлочö дны.

Лыйи сувтсöн – эг веськав. Кымыныськö лэдзи ньöвсö пидзöс вывсянь – öтчыд инми. Но, мися, водсöн сылысь синсö писькöда, но ньöвйыс бара мыр боктiыс лэбис. Гортын быттьö веськыда нин лыйсьывлi, тшöкыда инмывлi. А öнi ог инмы. Мый лои мекöд? Тыдалö, синмöй мудзöма, омöля аддзöны. И чайтсьö, мый фашистыс ачыс чужöмö меным метитчö. Вöрзьöдчис быттьö, синнас клоп-клопвö- чис да мисьтöма вежыньтiс вомсö. Пиньясыс вöвлöн кодь кузьöсь да сiсьöсь. Сералö да меланьö кыссьö, а вомас кинжал кутö.

Повзи первой, ог тöд, мый вöчны? А сэсся кватитчи да ньöжйöник, мед эз казяв фашистыд, судзöдi боксьым кöрт йыла ёсь ньöв, пуктi пезин вылö да зэвтi ньöввужсö. Видзö- да: водзам абу фашист, а дзугсьöм тошка пöрысь морт, дженьыдик сюрока... ö-ö, да тайö со... Висьöл вöлöма! А öткодь – фашист ли, Висьöл ли – öти рöдысь найö!

Лэдзи ньöвъясöс – сöмын жвичмунiс да сатшкысис Вöрсалы синмас. Пöртчис Висьöлыс тöвчикö, суналöмöн кыпöдчис енэжас. Лэбö сiйö, а бöжыс дзик кузь гез кодь, кыссьö бöрас.

Сэтчö жö и водзам кысянькö сувтiс ыджыд да косiник, дзик вугыр шатин кодь, пöрысь ань да пондiс жевгыны: 
– Тэ мыля пиыслысь синсö писькöдiн, а?

– А сы вöсна, мый Кузьбöжнымлысь коксадьсö гусялiс?

Водзлань пондас тöдны! Со мый вöча тэныд водзö вылö...

Мöдi ме выль ньöв судзöдны, да кодкö киöд кутiс. Ме садьми, лэптi юрöс: водзам сулалö Ёгор пöль да шуö: 
– Эн лыйсьы, Петю, пемыдiнас, мöслы синмас верман веськавны. Отсав бипур вöчны да вод узьны.

Ёгор пöль би пестанiнас öзтiс пуысь нетшкöм кос ройсö, пуктiс сiйöс нитш костö да пондiс пöльтны. Ме сэтчö ваялi кос мыръяс да кокораяс да водi бипур бокас Ёгорлöн вольпась вылö.

Аскинас, кор ми йöртiм мöсъясöс загонö, Синяшорö локтiс кык вöв: öтиыс доддьöн, мöдыс телегаöн. Телегасьыс чеччисны Титовна, бригадир Ларион да нöшта куим тöдтöм морт. Найö вöлiны пасьтасьöмаöсь карса ног, и ме гöгöрвои, мыйла найö татчö воисны.

Ёгор пöль дьöгöдьöн мавтышталiс Корольлысь кыровтöм боксö, мед сэтчö гутъяс эз пуксьыны, да дьöгöдь дознас и паныдалiс локтысьяссö.

– Дак мый пондам керны? – юалiс Ёгор пöль налысь.

– Эн тэрмась, пöль,– шыöдчис сьöд, дзик чиган кодь, мужик.– Первой висьтась, кыдзи вöлi делöыс, мый аддзылiн, кытысь. А тэ, пиö,– сiйö лöгпырысь видзöдлiс ме вылö,– мун шойччы.

– Ме юрöс öшöдöмöн мöдöдчи лысьтысьысьяслöн керкаö. 
Дузъялi: гусö ме аддзи, а бандитсö пондас кутны Ёгор пöль. Кысь нин сылы! öдва талун сотчöм тыласьыс петiс: вутш бердас, кытчö тувтчас – сэтчö и усьö. Кок йывсьыс, кыдз Кузьбöжыс, усьöма.

– Петю, петав жö татчö,– чукöстiс менö Ёгор пöль, кор ме водi нар вылö.

Кöсйöны босьтны сьöраныс,– шымыртiс менö бур мöвп да лэбыштi ывла вылас.

– Локтi, пöльö, локтi. Мый колö?

– Ковмас тэныд пырны,– шуис Ёгор пöль.– Коскöй юкалö да и кокöй жувгö. Тэныд бурджык нуöдлыны гöсьтъяссö сэтчö. Ме куканьяс дорö нуöдла Ларионсö. 
– Ладнö, пöль, эн пов, висьталi ме да нюмъёвтi сiдз, мый öдва вомöй пель дiнöдз эз чашкав.– Абу öд учöт, да ог первойысь вöрас мун.

Ёгор сьöкыдпырысь матыстчис Ларион дiнö, а сьöд мужикыс шуис:

– Вай тöдмасям, колöкö: ме Василь Сидорыч, а тайö менам ёртъяс, Миша да Иван. А тэнö кыдзи шуöны?

– Ме Тури Петя, а пöльöй – Жысь Ёгор.

– Но и бур... Эн-ö вунöд, Петя, кутшöм местаын?

– Сотчöминас, гöрд ньыв дiнас.

– Нолтö висьтав, кыдз сэтчаньö пырны?

Ме висьтаси, кыдзи сэтчö пырны, кутшöм мытшöдъяс паныдасясны туй вылас, кытчöдз кыссьö нöрысыс да кöнi увтасiныс заводитчö.

